
UUM ONLINE: MAJALENGKA - Universiti Utara Malaysia (UUM) terus memperkukuhkan agenda pengantarabangsaan menerusi
penyertaan warga universiti dalam International Mobility CAPEU 2026 — Aspire UNMA yang berlangsung di Universitas Majalengka (UNMA),
Jawa Barat, Indonesia pada 23 hingga 28 Ogos 2026.

Program mobiliti antarabangsa tersebut mengetengahkan aktiviti pertukaran budaya, khidmat komuniti serta pembelajaran berasaskan
pengalaman.

Delegasi UUM disertai oleh Prof. Madya Dr. Mat Rahimi Yusof, Dr. Muhamad Asyraf Abdul Rahman; pelajar Doktor Falsafah (PhD), Mohd
Zainuddin Zakaria serta pelajar Sarjana Muda Pendidikan (SMP), Muhammad Amir Hakimi Mohd Raizol.

Program tersebut turut mencatatkan penyertaan antarabangsa yang lebih luas dengan kehadiran peserta dari Malaysia, Indonesia, Tanzania,
Iran, India dan Brunei Darussalam.

Kepelbagaian latar negara peserta menjadikan program ini sebagai platform yang signifikan untuk memperkukuh interaksi silang budaya,
jaringan antarabangsa serta perkongsian pengalaman antara warga akademik dan pelajar daripada pelbagai negara.

Penyertaan daripada enam negara itu turut memberikan peluang kepada peserta untuk memahami kepelbagaian sistem pendidikan, budaya,
kehidupan komuniti dan perspektif global melalui interaksi secara langsung sepanjang program.

Program selama enam hari berkenaan mengetengahkan pendekatan mobiliti berasaskan pengalaman melalui aktiviti pertukaran budaya,
khidmat komuniti, aktiviti luar serta penerokaan komuniti setempat. Poster rasmi program turut menyenaraikan sijil program mobiliti
antarabangsa, pertukaran budaya dan khidmat masyarakat serta aktiviti luar dan komuniti sebagai antara komponen utama program.

Antara pengisian program ialah majlis pembukaan dan penerokaan kawasan perkhemahan Situ Ciranca, aktiviti mendaki Bukit Sangapa,
agropelancongan, penerokaan kawasan Situ Cipanten, aktiviti Cikadongdong River Tubing, lawatan ke Pasar Bumi Pakuwon serta program
bersama Junior High School 3 Rajagaluh, Majalengka sebelum diakhiri dengan maijlis penutupan pada 28 Ogos 2026.

Dr. Mat Rahimi berkata, program mobiliti antarabangsa seperti ini memberikan pengalaman pembelajaran yang tidak dapat diperoleh
sepenuhnya melalui pembelajaran di dalam bilik kuliah.



“Kehadiran peserta daripada Malaysia, Indonesia, Tanzania, Iran, India dan Brunei Darussalam menjadikan program ini sebuah ruang
pembelajaran antarabangsa yang amat bermakna.

“Pelajar bukan sahaja belajar tentang budaya negara lain, malah membina kemahiran komunikasi silang budaya, keyakinan diri, jaringan
antarabangsa dan perspektif global,” katanya.

Beliau berkata, mobiliti antarabangsa juga memberikan peluang kepada pelajar untuk membina hubungan dengan rakan sebaya daripada
pelbagai negara, sekali gus mengembangkan keupayaan mereka untuk bekerjasama dalam persekitaran yang mempunyai kepelbagaian
budaya dan latar belakang.

Penglibatan pensyarah bersama-sama pelajar pula membuka ruang kepada pembinaan jaringan akademik yang lebih luas antara UUM
dengan institusi pengajian tinggi luar negara, khususnya Universitas Majalengka serta rakan strategik yang terlibat dalam program
berkenaan.

Selain memberi pengalaman pembelajaran antarabangsa, penyertaan ini turut menyokong usaha UUM melahirkan graduan yang mempunyai
kompetensi global, kebolehsuaian, kemahiran komunikasi, kepimpinan serta kepekaan terhadap kepelbagaian budaya.

Program International Mobility CAPEU 2026 sekali gus menjadi platform penting dalam memperluaskan jaringan kerjasama antara institusi,
menggalakkan perkongsian ilmu dan budaya serta meningkatkan keterlihatan UUM pada peringkat antarabangsa.

Penganjuran program seumpama ini diharap dapat diteruskan dan diperluas pada masa hadapan dengan melibatkan lebih ramai pelajar dan

warga akademik UUM sebagai sebahagian daripada usaha universiti memperkasakan pengalaman pendidikan global serta jaringan strategik
antarabangsa.

